
Ընդամէնը վեց ամիս էր անցել, որ Խրիմեան Հայրիկն աքսորուել էր Երուսաղէմ, 
երբ Էջմիածնից գուժում են Ամենայն հայոց կաթողիկոս Մակար Ա. Թեղուտցու 
(1885–1891) մահը: 1892 թ. Մայիսի 5-ին նոր կաթողիկոսի ընտրութեանը մասնակցող 
72 պատգամաւորները միաձայն Խրիմեան Հայրիկին ընտրում են կաթողիկոս: Երբ ընտ-
րութեան արդիւնքը յայտնում են բակում հաւաքուած հաւատացեալներին, նրանք «խըն-
դութեան ահեղագոչ աղաղակներ» են բարձրացնում: Մաղաքիա Արքեպիսկոպոս Օր-
մանեանը պատկերաւոր է նկարագրել ընտրութեան օրը. «Օդը ամպոտ էր, եւ յանկարծ 
ճեղքուած ամպերուն մէջէն արեւի ճառագայթ մը փայլեցաւ, որ իբրեւ երկնային օրհնութեան 
յաջող նշանակ մեկնուեցաւ եւ խնդութեան աղաղակները կրկնելու առիթ ընծայեց»4:

Խրիմեան Հայրիկը, որ 1890 թ. Երուսաղէմ էր գնացել որպէս աքսորական, 1892 թ. 
Օգոստոսի 3-ին այնտեղից մեկնում է Էջմիածին, որպէս Ամենայն հայոց կաթողիկոս: 
Միայն Երուսաղէմում նրան նուիրուած ողջերթի հանդէսները տեւում են տասն օր, 
իսկ հրաժեշտի օրը Սրբոց Յակոբեանց ողջ միաբանութիւնը նրան ուղեկցում է մինչեւ 
երկաթուղու կայարան:

Խրիմեան Հայրիկը սիրել է Երուսաղէմի իր «աքսորավայրը»: Իր գահակալութեան 
տարիներին նա ջանացել է տարբեր միջոցներով նպաստել պատրիարքութեան գործու-
նէութեանը: Նրան մեծապէս մտահոգել է հայ հանրութեանը Երուսաղէմի վանքի մշա-
կութային հարստութեանը ծանօթացնելու գաղափարը: Այդ նպատակով նա փորձել, 
սակայն չի յաջողել համոզել Երուսաղէմի վանական իշխանութեանը վերահրատա-
րակելու «Սիօն»-ը (1866-ից լոյս տեսնող պատրիարքութեան պաշտօնական պարբերա-
կանի հրատարակութիւնն ընդհատուել էր 1878–1926 թթ.): 

Հայոց պատմութեան մէջ Խրիմեան Հայրիկը միշտ յիշատակւում է դրական լոյսի 
ներքոյ: Նրա հանդէպ համազգային սէրն ու յարգանքը փոխանցուել են սերնդէսե-
րունդ: Երուսաղէմի հայոց վանքի նրա սենեակը դարձել է իւրօրինակ ուխտավայր թէ՛ 
վանքի բնակիչների եւ թէ՛ վանք այցելող բոլոր ուխտաւորների համար:

